
UUM ONLINE: Usaha Kesatuan Kakitangan Universiti Utara Malaysia (KESKA) sejak tahun 2017 untuk merealisasikan skim pembiayaan
cermin mata untuk ahli KESKA akhirnya membuahkan hasil setelah hamper sedekad.

Realisasi skim ini menjadi satu lagi pencapaian penting KESKA dalam memperjuangkan kebajikan dan kepentingan ahli untuk membolehkan
ahli yang memenuhi syarat mendapatkan pembiayaan cermin mata melalui kedai panel yang telah dilantik oleh Universiti Utara Malaysia
(UUM).

Antara syarat kelayakan yang ditetapkan ialah pemohon mestilah ahli KESKA yang berjawatan tetap, berumur 45 tahun dan ke atas serta
telah menjadi ahli KESKA sekurang-kurangnya lima tahun. Pemohon juga perlu mendapatkan pengesahan doktor Pusat Kesihatan dan
Kesejahteraan Universiti (PKKU) berhubung masalah penglihatan dan keperluan menggunakan cermin mata.

Di bawah skim ini, ahli yang layak boleh menikmati pembiayaan sehingga RM350 bagi satu tuntutan dan kemudahan tersebut boleh
digunakan sebanyak dua kali sepanjang tempoh perkhidmatan di UUM. Cermin mata hendaklah dibuat di kedai panel yang dilantik dan
sebarang lebihan kos perlu ditanggung oleh pemohon.

Kemudahan yang berjaya direalisasikan ini kini mula memberi manfaat kepada ahli KESKA yang memerlukan.

Hashim Musa dari Jabatan Pembangunan dan Pengurusan Infrastruktur merakamkan ucapan tahniah dan terima kasih kepada KESKA atas
usaha berterusan sehingga skim pembiayaan cermin mata ini berjaya dilaksanakan untuk kemudahan staf pelaksana.

Sementara itu, Jamile Dali dari Perpustakaan Sultanah Bahiyah turut menzahirkan penghargaan kepada KESKA dan menyifatkan skim ini
sebagai satu kemudahan yang dapat membantu meringankan beban staf pelaksana, khususnya dalam mendapatkan cermin mata yang kini
semakin tinggi harganya.

Sementara itu, Presiden KESKA, Affendi Askandar merakamkan setinggi-tinggi penghargaan dan terima kasih kepada pihak pengurusan
UUM, khususnya Naib Canselor, Prof. Dr. Ahmad Martadha Mohamed atas sokongan dan kelulusan yang diberikan sehingga skim ini dapat
direalisasikan.

Menurutnya, penghargaan turut diberikan kepada mantan Pendaftar UUM, Ahmad Rasidi Abdullah; mantan Bendahari UUM, Abdul Roni
Baharom serta Muhammad Husaini Salleh dari Jabatan Sumber Manusia atas komitmen, sokongan dan kerjasama yang telah diberikan
dalam membantu merealisasikan skim pembiayaan cermin mata ini.

“Kejayaan ini merupakan hasil perjuangan barisan Ahli Majlis Jawatankuasa KESKA yang terdahulu dan sekarang serta kerjasama semua
pihak yang terlibat dalam memastikan kebajikan ahli terus diberi perhatian,” katanya.

Affendi berharap kemudahan ini dapat dimanfaatkan sebaiknya oleh ahli yang layak serta sedikit sebanyak membantu meringankan beban
mereka. KESKA akan terus komited memperjuangkan kebajikan dan kepentingan kakitangan sokongan UUM melalui usaha serta inisiatif
yang memberi manfaat secara langsung kepada ahli.

Kejayaan merealisasikan skim ini membuktikan bahawa perjuangan yang konsisten dan berterusan akhirnya mampu memberikan hasil yang
dapat dinikmati bersama oleh ahli KESKA.

